
Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

БЯЦХАН АЯЛАЛ

	 

	Саша Батаа хоёулаа

	Чиг шулуун үерхсэн

	Сайхан сэтгэлээр хоорондоо

	Чин бат нөхөрлөсөн

	Тоодойсон хоёр найзыг

	Поодойсон хоёр жаалыг

	Ижил танил нөхөд нь

	"Ихэр" гэж нэрлэсэн,

	Нээрэн ч тэр хоёр

	Сургамж авмаар эвтэй

	Нэг нэгээ дандаа

	Сураглаж явдаг зантай.

	Батаа Саша гэдэг

	Нэрийг нь хүн андахгүй

	Байдал зан төлөвөөр нь

	Тэрийг нь гэж ялгахгүй

	Сашагийн аав Иван

	Сайхан зантай инженер.

	Батаагийн аав Гиваан

	Барилгын сайн ажилчин.

	Зун амрах үеэрээ

	Зусланд байх цагаараа

	Цоохор эрвээхэй барихыг

	Цомцгор цэцэг тарихыг

	Ууланд авирч гарахыг

	Усанд сэлж сурахыг

	Дүнгийн хурлын дараа

	Багш нар нь хүсэцгээж,

	Түүнийг заавал биелүүлэхээ

	Хүүхдүүд цөм хэлцгээж,

	Нов ногоон ойн

	Дув дугариг чөлөөнд

	Цав цагаан байшин

	Тов тодхон харагдана.

	Өглөө аялах хүүхдүүд

	Яаран мэгдэн бэлдэнэ.

	Өрөө тасалгаа бүхэнд

	Яриан хөөрөөн дэгдэнэ.

	Батаа Саша хоёрт

	Зав ердөө байдаггүй.

	Бас л аялалд төхөөрөөд

	Зай ердөө гардаггүй.

	 

	* * *

	 

	Улаан наран илчээрээ

	Улам хурцаар шарна.

	Уудам хөндийг гулдлан

	Уугам салхин үлээнэ.

	Уяхан хоолойн эвээр

	Уран дуу эгшиглэнэ.

	Урьхан салхи сэрвэлзээд

	Улаан бүчнүүд дэрвэлзэнэ.

	Бөндгөр, бөндгөр үүргэвчтэй

	Бондгор, бондгор хүүхдүүд

	Зэрэгцэн цөм явсаар...

	Эргэцэн хайгуул хийсээр...

	Хондон улаан цэцгийн

	Гоёхон дэлбээг ширтээд

	Хонхон цэцэг түүний

	Гоцхон өнгийг гайхаад

	— Ямар хөөрхөн цэцэг вэ гэж

	Сашаг шагшин хэлэхэд

	Яргуйнаас ч хөөрхөн гэж

	Батааг угтан авахад

	Нээрээ ч тийм юм гэж

	Нэмж нөхөд нь хэлэв.

	Чиний уудам эх орны

	Чимэг нь болсон талд

	Нар хур хоёр чинь

	Намайг тэтгэн ургуулсан.

	Өсөж яваа бие минь

	Өөдлөх та нартай адил ч

	Өнтэй зуны цагт

	Өнгөлөг гоёхон байвч

	Урьхан салхины илбэлтэд

	Удахгүй өнгө минь буурна.

	Цэцэг би сайхан ч

	Цэцэглэх нас богинохон

	Цомцойх бие минь хөөрхөн ч

	Цэмцийх үе минь ахархан

	Харин хүүхдүүд та нар

	Хэчнээн их азтай вэ?

	Хийж бүтээх үйлс чинь

	Хэчнээн чөлөөтэй вэ гэх шиг

	Зөөлхөн салхины аясаар

	Зургархан ишээ нахилзуулж

	Зөвлөхийг нь сонсох гэсэн шиг

	Зөвхөн дороо ганхалзана.

	Хөөрхөн танхил цэцгийг

	Хөрснөөс таслаад хүүхдүүд

	Хондон дэлбий нь сэвтээлгүй

	Нандин гэгч нь авлаа.

	Бараан өндрийн орой

	Барсайн дарсайн харагдана.

	Багачууд хүүхдүүд цөм

	Байцыг чиглэн алхана.

	Өдөн цагаан малгайгаа

	Ид зун нэг авдаг юм.

	Өндөр эгц оргилд минь

	Хүн гарч үзээгүй юм.

	Авираад үз л дээ яах вэ.

	Дөнгөхгүй биз ээ гэх шиг

	Асаад мэд л дээ та нар

	Давахгүй биз ээ гэх шиг

	Хүглийсэн цагаан үүлээр

	Оройн биеэ хуччихаад

	Сүглийсэн цэнхэр уул

	Сүртэйхэн дүнхийж харагдана.

	Алсгүй ч гэсэн энэ уул

	Авирахад нэлээд өндөр юм.

	Хүмүүс түүнийг яагаад ч юм.

	Хүдэрт уул гэж нэрлэдэг юм.

	Хүүхнүүд ч гэсэн түүнд

	Хүсэж зорьж аялсан юм.

	Баялаг нандин бүхнээ

	Байгаль нуухдаа таггүй

	Багшаа даган яваа

	Багачууд олохдоо яггүй

	 

	* * *

	 

	Өглөөнөөс аялсан нар

	Өндрийн цаагуур жаргалаа.

	Өдөржин нүүсэн үүл ч

	Өргөн тэнгэрийг бүрхлээ.

	Хүйтэн борооны түрүүч

	Холд цайран цайрсаар

	Хэдхэн мөчийн дараа

	Хээрийн бороо эхэллээ.

	Өлөн ногооны толгойд

	Өндгөн дуслууд бөнжийв.

	Өтгөн шугуйн захад

	Өцөн майхан бөмбийв.

	Аяллын ахлагч багш

	Түлээ цуглуулъя гэлээ.

	Амрахын өмнө цөмөөр

	Түүдгээ асаая гэлээ.

	Батаа Саша хоёр

	Бас хамт явлаа.

	Бараан өтгөн шугуйн

	Бүс дундуур зүслээ.

	Цэнхэр болтлоо гандсан

	Чүдэнз болтлоо хатсан

	Сэрийсэн гишүү түүгээд

	Сэгсийтэл үүрээд эргэв.

	Гэтэл гэнэт бургасанд

	Дэрхийн чимээ гарав.

	Дэлдэн бор бөжин

	Дэгдэн цойлон харайв.

	— Борхон хөөрхөн бөжинг

	Барьж аваад хоёулаа

	Багшдаа аваачиж үзүүлье гэж

	Батаа сандран хэлэв.

	Үүний нь Саша зөвшөөрөөд

	Үүргээ хаяад гүйв.

	Цайран цайран орсон

	Бороо улам зүсэрсээр

	Цааш наашаа тойрон

	Ороо бөжин зүтгэсээр...

	Бүүдийсэн гэгээ замхран

	Сүүдийсэн шөнө туллаа.

	Шижигнэсэн бороо бүр

	Шүжигнэсэн үер боллоо.

	Бяцхан бор бөжин ч

	Бахардах шахаж байлаа.

	Барих гэсэн хоёр ч

	Бараг гүйцэх дөхөж байлаа.

	Хоёр талаар нь хөөсөөр

	Хол ч гараад явчхав.

	Хавь ойрд бараагүй

	Харанхуй шөнө ч болчхов.

	Дэлдэн бор бөжин

	Дэгдэн зогсон хярна

	Дэргэд нь очихоор харин

	Тэвдэн бултан гарна.

	Хөндий царсан доогуур

	Хөөрхөн бөжин нуугдав.

	Хоёр бөөр нь бүлхэлзээд

	Хулмайн хярж хэвтэв.

	Барьж авсан бөжингөө

	Бах болгоод Саша

	Батаагаа эргэж харвал

	Бараа туруу ч алга

	 

	* * *

	 

	Багшран шуугин байгаа

	Уулын ойн захад

	Бадран дүрэлзэн байгаа

	Улаан түүдгийн дэргэд

	Хээрийн сэтгэл дүүрсэн

	Бяцхан жуулчид цуглав.

	Хээрийн амттай хоол

	Буцлан оргин байв.

	Аяллын ахлагч багш

	Тэдэн дээр хүрч ирснээ

	Амарч байгаа хүүхдүүдээ

	Тойрон нэг харснаа

	— Байз энэ чинь гэж

	Аман дотроо шивнэснээ

	Батаа Саша хоёр

	Алга шив дээ гэлээ!

	Үүнийг би олсон гээд

	Үзүүлж байсан нэг нь ч

	Аав надад өгсөн юм гээд

	Алим барьсан зарим нь ч

	Нүд нь том болцгоогоод

	Мэлрэн гайхан харав.

	Нэг нэгээ хараад

	Гөлрөн баахан азнав.

	Үнэнийг нь яг хэлэхэд

	Ой муутай тэнэггүй ч

	Үзсэн харсан юмандаа

	Онц ажих хэнэггүй

	Томоотой бор хүү

	Түүдгээ засаж байснаа

	Тогоотой халуун хоолноос

	Түгээж хуваан сууснаа

	— Түрүүн, түрүүн гэж

	Нэг юм хэлэх шиг болов.

	— Тэгээд, тэгээд гэж

	Нөхөд нь шуналтай асуув.

	— Туулай, туулайн...

	Хөөсөн, хөөсөн гэлээ.

	— Хаашаа, хаашаа гэхэд нь

	Хойшоо тийшээ гэлээ.

	 

	* * *

	 

	 

	Шөнө дүл болсон ч гэсэн

	Шаагьсан бороо асгасаар

	Ширүүн үерийн усаар

	Шуугьсан горхинууд бялхсаар

	Усан үерийн хажуугаар

	Уурт цахилгаан гялалзаж

	Зурвас цагаан гэрэл

	Зураас татан цахина

	Хурц цахилгаан оч

	Харц гялбам бутарна.

	Хавь ойрын бараа

	Хааяа хааяа тодорно.

	Үүрийн гэгээний өмнөх

	Үнэгэн харанхуй болов.

	Үүл яльгүй нимгэрсэн ч

	Уул харагдахгүй хэвээрээ.

	Бүтэн шөнөжин явсандаа

	Бүр ч ядарчээ, Батаа

	Бүх хувцас нь норчхоод

	Бүлээцэлгүй бээрээд уджээ.

	Саглагархан мөчрийн дор

	Санаашран зогссон түүнээс

	Сашагийн төлөө бодол

	Салаагүйн тэмдэг илхэн.

	Нөмрийн сайн даарахад

	Нөхрийн сайн зовоход...

	Нөмрөөс салбал даарна

	Нөхрөөс салбал төөрнө...

	Энэ үг үнэтэй

	Ээ дээ түмэн үнэнтэй.

	Балар шигүү ойд

	Хахир жихүүн хүйтэнд

	Айсан зовсон Батааг

	Алжаан чилсэн хүүг

	Гэнэт нэг хүн

	Хүүе! гэж дуудав.

	Гэдрэг ухран харавч

	Хүн ер байсангүй

	Хүн амьтан байхгүй

	Эзгүй ийм ойд

	Хэн намайг дуудав гэж

	Эргэцүүлж бодож байтал

	Харанхуй дундаас дахиад л

	Хүүе! гэж дуудлаа.

	Хашхиръя гэж бодсон ч

	Хоолой нь таг зангирав.

	Хамаг бие нь чичрээд

	Хамрын нь хөлс бурзайв.

	Нүүрийг нь халуу төөнөөд

	Нүдийг нь нулимс бүрхэв.

	Зовсон айсандаа болоод

	Зүрх нь түг түг цохилов.

	Хаачдаг бил ээ, одоо би

	Хэрхэн зайлж гарах вэ

	Хайрт нөхөр минь байхгүй

	Хэн надад туслах вэ гэж

	Бараг шивнэн хэлээд

	Бөөн нулимсаа арчсанаа

	Бахим мөчир бариад

	Ойн чөлөөгөөр гүйтэл

	Модны оройд гэнэтхэн

	Мөчир сэржигнэн дуугарав.

	Бөөн хар юм дээрээс нь

	Буугаад ирэх шиг болов.

	 

	* * *

	 

	Нарийн нэгэн хавчлаар

	Мацан явтал Саша

	Нэг мэдэхэд харин

	Мухарт нь яг тулчхав.

	Хав харанхуй хавчил

	Аймаар муухайг хэлшгүй

	Хатан ханыг нь харвал

	Авирч давна гэшгүй.

	Аварга том амьтан

	Хөлөө ч өргөж тавих шиг

	Араа шүдээ хавирч

	Хэлээ ч шилэмдэж байх шиг

	Ахиад эргэж харвал

	Ажаад сайн үзвэл

	Ногоон ногоон нүдтэй

	Бараан, бараан амьтад

	Дөхөн, дөхөн явсаар

	Зүглээд ирэх шиг болоход

	Том том чулуугаар

	Зай завгүй буулгав.

	 

	* * *

	 

	Үүлний хормой шуугдсаар

	Үүрийн гэгээ туяарлаа.

	Хайрсан шөнө буцаж

	Цайрсан бороо ариллаа.

	Шөнөжин явсаар, Батаа

	Шугуйн чөлөөнд гарлаа.

	Шарга гэгээгээс өрсөөд

	Шулга болжмор жирэглээ.

	Бүтэн шөнийн турш

	Батаа, Сашаг эрэвч

	Түүний барааг ч харсангүй

	Дуудах дуун ч гарсангүй.

	Үүлэн хөшигний араар

	Нүүрээ нуун нуусаар

	Уулан хэрмийн цаанаас

	Наран мишээн цухуйлаа.

	Тэр зүгийн тэнгэр дэх

	Тэнэгэр туяа тодорсоор

	Гэгээн сайхан өдөр

	Гэрэлтэн мандаж гарлаа.

	Бараан ойн захаар

	Босоод, Батаа гүйснээ

	Сөөж цахирсан хоолойгоор

	Саша гэж дуудав.

	Аргаа барахдаа тэр

	Ахин дуудаж явлаа.

	Алгаа хомбоолж байгаад

	Дахин хашхирч үзлээ.

	Харин тэгтэл гэнэт

	Чимээ гарах шиг болоод

	Хадан хясааны ёроолоос

	Чичгэнэсэн дуу сонстов.

	Батаагийн зэвгэр царай

	Баяр хөөрөөр хувирав.

	Хавчлын хөвөөг уруудан

	Хар хурдаараа гүйв.

	Саглагар ногоон модод

	Салхи даган бөхөлзөнө.

	Сайхан алаг цэцгүүд

	Сахлаг ногоотой найгалзана.

	Аяллын олон хүүхдүүд

	Цөм гүвээн дээр гарлаа.

	Алсын бараа ажиглан

	Нам гүм зогслоо.

	Тэдний нэг нь сандран

	Багш аа! Багш аа! гэснээ

	Тэр явна, харав уу?

	Бат аа! Бат аа! гэлээ.

	 

	* * *

	 

	Байцат өндрийн орой

	Барсайн арсайн харагдана.

	Багачууд цөм эгнээд

	Байцыг чиглэн алхана.

	Ид халуун зуны

	Илчит нар төөнөсөн

	Их үдийн орчимд

	Идэр бяцхан жуулчид

	Байцат өндөр уулын

	Бүс дунд нь хүрлээ.

	Баруун зүүн талаар нь

	Бас хайгуул хийлээ.

	Хад чулуу бүхнийг

	Хагалж явснаа Саша

	Хүүхдүүд ээ! Нааш ир!

	Хүдэр байна гэлээ.

	Хэсэг хадны өнцгөөс

	Хэлтэлж тэд аваад

	Хэлэлцэж ярьсан ёсоороо

	Хэц өөд авирлаа.

	Алхалж гишгэх бүхэнд

	Уул хад адраатай

	Ахиж дөхөх тутам

	Улам их ядраатай.

	Өдөржин тэд авирсан ч

	Өндрийн оройг үзсэнгүй

	Халтиран гулсан унасаар

	Хоёр дахь шөнийг эхлүүллээ.

	 

	* * *

	 

	Харанхуй хүйтэн шөнө

	Даарч бээрч явсан

	Хар балар ойд

	Төөрч цөхөрч байсан

	Өвгөн шар шувуунаас

	Цухалдан айж зугтсан

	Өнгөт гэрэлт цохнуудыг

	Чулуудан байж зовсон

	Батаа Саша хоёулаа

	Багачууд хүүхдүүд цөмөөрөө

	Сарьдаг өндрийн оройд

	Сая л дөнгөж гарлаа.

	Улаан туяаны дотроос ч

	Ургаад нар гарлаа.

	Улбар шар гэрэл нь ч

	Уулын оройд туслаа.

	Эмнэг догшин уулын

	Эзэн болсон багачууд

	Эгц өндөр оргилд нь

	Эхнийхээ түүдгийг асаав.

	Гэгээн сайхан өдөр

	Гэрэлтэн бадран эхлэхэд

	Цэгээн тагтааны дүртэй

	Цэнхэр далбаагаа босгов.

